
ГІСТАРЫЯГРАФІЯ ГІСТОРЫІ ГАРАДОЎ І МЯСТЭЧАК 
НА ТЭРЫТОРЫІ БЕЛАРУСІ Ў ПЕРЫЯД ЗАРАДЖЭННЯ 

ІНДУСТРЫЯЛЬНАГА ГРАМАДСТВА 
Лютая А. Э., кандыдат гістарычных навук, дацэнт, БДПУ, г. Мінск 

Гісторыя гарадоў на тэрыторыі Беларусі ў канцы XVIII – першай палове XIX ст. 
закраналася ў працах даследчыкаў дасавецкага перыяду У. Б. Антановіча, І. Д. Бя-
ляева, М. Баліньскага, М. Ф. Владзімірскага-Буданава, А. С. Грушэўскага, Ф. У. Клі-
менкі, М. К. Лютаўскага, Я. Ф. Арлоўскага, А. П. Сапунова, У. К. Стукаліча, Ф. У. Та-
раноўскага і інш. Яны галоўную ўвагу ўдзялялі палітычнаму развіццю гарадоў і амаль 
не закраналі сацыяльныя пытанні ў сувязі з развіццём эканомікі гарадоў. Шмат увагі 
яны звярталі ў сваіх працах пытанням рэлігійнай барацьбы паміж праваслаўнай і ка-
таліцкай канфесіямі, а пытанні развіцця эканомікі гарадоў і мястэчак тлумачылі вы-
нікамі гэтай барацьбы [1]. 

Дваранскія і буржуазныя гісторыкі, разглядаючы пытанні грамадска-палі-
тычнага жыцця гарадоў і мястэчак на тэрыторыі Беларусі, звярталі ўвагу толькі на 
найбольш характэрныя рысы грамадскага ладу. Так, М. Ф. Владзімірскі-Буданаў, 
У. Б. Антановіч закраналі, напрыклад, пытанне аб адміністратыўна-судовай ар-
ганізацыі гарадской улады, вылучалі два этапы ў гісторыі гарадскіх паселішчаў – 
вечавы і магдэбургскі. Змяненні ў кіраванні гарадскімі паселішчамі адмоўна паў-
плывалі на іх эканамічнае развіццё [2]. У працах гэтых даследчыкаў не разгля-
даліся пытанні сацыяльна-эканамічнага развіцця гарадоў і мястэчак на тэрыторыі 
Беларусі. 

Апісальны характар насілі працы П. П. Сямёнава і У. П. Сямёнава [3], але ў іх 
утрымліваецца значны фактычны матэрыял па эканоміцы гарадскіх паселішчаў 
у беларускіх губерніях. 

Першымі працамі, у якіх ішла гаворка пра сацыяльна-эканамічнае развіццё га-
радоў і мястэчак на тэрыторыі Беларусі, былі працы А. У. Бурдэйка, Д. І. Даўгяла, 
М. В. Даўнар-Запольскага, В. Д. Дружчыца, Ф. І. Забела, К. І. Кернажыцкага, В. І. Пі-
чэты і інш. У даследаваннях гэтых аўтараў маюцца звесткі аб развіцці эканомікі га-
радскіх паселішчаў у беларускіх губерніях у XVI–XVIII стст. [4]. 

Значны ўклад у распрацоўку пытанняў гісторыі гарадоў і мястэчак даследуемага 
перыяду на тэрыторыі Беларусі ўнеслі савецкія вучоныя Л. С. Абэцэдарскі, Ю. І. Дра-
гун, Э. М. Загарульскі, А. П. Ігнаценка, А. М. Карпачоў, З. Ю. Капыскі, П. Ф. Лысенка, 
В. І. Мялешка, М. А. Ткачоў, Г. В. Штыхаў, С. А. Шчэрбакоў, якія ў сваіх працах дастат-
кова поўна даследавалі сацыяльную гісторыю беларускіх гарадоў і мястэчак і іх экана-
мічнае развіццё да канца XVIII ст. [5]. Прыватнаўласніцкія гарады на тэрыторыі Белару-
сі XVI – XVIII стст. даследаваны ў манаграфіі А. П. Грыцкевіча [6]. 

У працах па гісторыі асобных гарадоў і мястэчак маюцца раздзелы, прысвеча-
ныя перыяду зараджэння індустрыяльнага грамадства на тэрыторыі Беларусі [7]. 

Эканамічнае развіццё Віцебска ў XVIII – першай палове XIX ст. разглядаецца ў працы 
Ф. І. Адашчыка [8]. 

Даследаванне гісторыі асобных гарадоў дазволіла В. У. Чапко ў першым томе 
пяцітомнай «Гісторыі Беларускай ССР» даць характарыстыку сацыяльна-эканаміч-
нага развіцця гарадоў Беларусі ў першай палове XIX ст. У раздзеле «Эканоміка 
ў першай палове XIX ст.» аўтар разглядае новыя з'явы ў эканамічным і сацыяльным 
жыцці гарадскіх паселішчаў – рост колькасці насельніцтва і змяненне сацыяльнага 
складу гараджан, арганізацыю рамеснай вытворчасці, павелічэнне аб'ёму прамыс-
ловай вытворчасці, знешняга і ўнутранага гандлю. 

Гэтыя пытанні разглядаюцца і ў манаграфіі В. У. Чапко [9], дзе асобая ўвага бы-
ла звернута да аналізу перыяду 30–50-я гг. XIX ст. Аўтар разгледзіла таксама прычы-
ны росту колькасці рамеснікаў і іх размеркаванне па спецыяльнасцям, таварнасць 
рамеснай вытворчасці і яе ўплыў на цэхавую арганізацыю, працэс перарастання ра-
мяства ў вытворчасць таварнага характару, змяненне колькасці і складу купецтва, 
напрамкаў унутранага і знешняга гандлю, сельскагаспадарчыя заняткі гараджан 
і промыслы. 

А. Ф. Вішнеўскі даследаваў асобныя бакі сацыяльна-эканамічнага развіцця бе-
ларускіх гарадоў і мястэчак у канцы XVIII – першай трэці XIX ст. [10]. 

Да прац па іншым пытанням сацыяльна-эканамічнай гісторыі Беларусі ў дасле-
дуемы перыяд, у якіх маецца фактычны матэрыял па праблеме зараджэння індуст-
рыяльнага грамадства адносяцца манаграфіі М. Ф. Болбаса, М. Ц. Раманоўскага, 
П. Р. Рындзюнскага і інш. [11]. 

У 1987 г. была выдадзена кніга А. М. Лютага «Сацыяльна-эканамічнае развіццё 
гарадоў Беларусі ў канцы XVIII – першай палове XIX стагоддзя», у якой аўтар дас-
ледуе сацыяльны і нацыянальны склад гарадскога насельніцтва, аналізуе эканаміч-
нае развіццё гарадоў і мястэчак, заняткі гараджан. У манаграфіі разглядаюцца зака-
намернасці станаўлення індустрыяльнага грамадства, асаблівасці гэтага працэсу ў 
гарадах і мястэчках на тэрыторыі Беларусі [12]. 

У 1998 г. абараніла кандыдацкую дысертацыю І. В. Соркіна «Роля мястэчак 
у сацыяльна-эканамічным і культурным развіцці Беларусі ў канцы XVIII – першай па-
лове XIX стагоддзяў» [13], у якой аўтар прааналізавала працэс зараджэння індуст-
рыяльнага грамадства ў шматлікіх і рознатыповых мястэчках у беларускіх губернях. 

Такім чынам, найбольш яскрава новыя з'явы ў сацыяльна-эканамічным жыцці 
грамадства на тэрыторыі Беларусі ў канцы XVIII – першай палове XIX ст. праявіліся 
ў гарадах і мястэчках. Першы этап фарміравання індустрыяльнага грамадства пра-
падае на перыяд зараджэння буржуазных адносін. Таму даследаванне працэсу капі-
талізацыі мае не толькі тэарэтычнае, але і вялікае практычнае значэнне. Эканаміч-
ная структура індустрыяльнага грамадства вырастала з эканамічнай структуры пат-
рыярхальнага быту і складу жыцця і «разлажэнне» апошняга вызваліла элементы 
першага [14]. Працэс разлажэння старога і фарміраванне новага спосабу вытвор-

часці ўплывалі на ўсе бакі эканамічнага і сацыяльнага жыцця гарадоў і мястэчак на 
тэрыторыі Беларусі. Пачынаўся ўпадак прамысловых прадпрыемстваў, якія базіра-
валіся на прымусовай працы, і ў той жа час у асобных галінах вытворчасці (галоўным 
чынам суконнай) назіраўся рост вольнанаёмнай працы, наглядалася развіццё ўнут-
ранага і знешняга гандлю. 

Неабходнасць даследавання гісторыі гарадоў і мястэчак на тэрыторыі Беларусі 
ў канцы XVIII – першай палове XIX ст. абумоўлена і такім палітычным актам, як да-
лучэнне беларускіх земляў да Расійскай імперыі. Моцная цэнтралізаваная ўлада ца-
рызму пазбавіла ад самавольства буйных польскіх магнатаў, прывяла да ліквідацыі 
феадальных міжусобіц на тэрыторыі Беларусі, а яе землі былі ўключаны ў агульна-
расійскую адміністрацыйную і гаспадарчую сістэму, умацаваліся і эканамічныя сувязі 
з іншымі рэгіёнамі Расіі. Былі створаны ўмовы для больш хуткага развіцця рамяства, 
дробнатаварнай вытворчасці, росту таварнасці сельскай гаспадаркі, развіцця тран-
спарту, павелічэнню гарадоў, мястэчак і гарадскога насельніцтва, роста тэмпаў пер-
шапачатковага назапашвання капіталу, неабходнага для развіцця гандлю і прамыс-
ловасці. 

